
GOUVÈNÈ CUOMO ANKOURAJE NOUYÒKÈ YO POU YO AJI KOUNYE A POU ASIRE YO JWENN ASIRANS 
KÒMSADWA KONT PÈT YO FÈ NAN TANPÈT 

Pwopriyetè Kay yo Ta Dwe Revize Pwoteksyon Asirans Yo, Fè Ajisteman ki Nesesè ak Konprann Fason 
Franchiz yo Travay 

 

Jodi a, Gouvènè Andrew M. Cuomo te ankouraje pwopriyetè kay yo pou yo pran mezi kounye a pou 
pwoteje kay yo pou sizoka New York frape nan nenpòt nan nèf a 15 tanpèt National Oceanic and 
Atmospheric Administration (NOAA) prevwa pou sezon siklòn atlantik 2012 la.  
 

NOAA prevwa egzakteman twa (3) nan tanpèt sa yo pral pran fòs pou vin siklòn avèk van fò k ap rive a 
111 mil pa èdtan oswa pi wo. Sezon siklòn nan ap kontinye jouk nan dat 30 novanm. 
 

Gouvènè Cuomo di konsa, “Nouyòkè yo bezwen aji kounye a pou asire kontra asirans kay yo ofri yon 
nivo pwoteksyon kòmsadwa kont pèt nan tanpèt. Paske kontra asirans kay nòmal yo pa toujou pwoteje 
domaj inondasyon, pwopriyetè kay yo ta dwe asire yo jwenn pwoteksyon kont inondasyon. Avèk 
posiblite gwo tanpèt pou sezon lete sa a, mwen ankouraje pwopriyetè kay yo pou yo revize kontra 
asirans yo, pou yo konprann kisa ki pwoteje, epitou pou yo kontakte ajan oswa koutye asirans yo si yo 
gen kesyon oswa si yo bezwen fè chanjman nan kontra asirans yo.” 
 

Sipè-Entandan Sèvis Finansye a, Benjamin M. Lawsky di konsa, “Moun yo pa ta dwe janm kwè yo 
pwoteje kont tout pèt posib yo. Kontra asirans yo gen limit ak esklizyon. Li sitou enpòtan pou 
pwopriyetè kay yo konprann kijan franchiz yo travay. Pandan n ap kontinye etidye mache asirans kay yo 
nan zòn lakòt New York, Depatman an pran angajman pou asire pwopriyetè kay ki na zòn sa yo 
konprann kondisyon kontra asirans yo, epitou pou yo pran etap ki rezonab pou pwoteje kay yo.  
 

Anpil pwopriyetè kay sou lakòt la depannde franchiz pou kalite evènman patikilye yo, tankou domaj van 
tanpèt ak siklòn yo lakòz. Yo eksprime franchiz sa yo souvan an pousantaj valè asire kay la, ki reprezante 
nòmalman depans pou rebati yon kay, pa depans pou achte kay la.” 
 

Pa egzanp, pou yon kay ki asire pou $500.000 dola, yon tanpèt senk pousan oswa yon franchiz siklòn ta 
vle di pwopriyetè kay la responsab pou $25.000, oswa senk pousan valè a, anvan konpayi asirans lan ap 

kòmanse peman an. Kidonk, pa egzanp, si kay la pran domaj pou $75.000, pwopriyetè kay la ta gen pou 
peye pou premye $25.000 nan domaj yo anvan konpayi asirans lan ta garanti rès $50.000.  
 

Kantite lajan franchiz pou tanpèt oswa siklòn parèt sou deklarasyon paj nenpòt kontra asirans ki anvigè.  
 
 

Pwopriyetè kay yo ta dwe anvizaje yon kantite aksyon pwoteje tèt yo sizoka yo fè pèt akòz tanpèt, 
epitou pou yo fè reklamasyon yo pi fasil si to ta fè pèt:  

 

• Sere kopi kontra asirans yo, kat asirans yo, ak enfòmasyon kontak pou ajan, koutye oswa 
konpayi asirans ou, nan yon kote ki pwoteje ki fasil pou jwenn sizoka ta gen yon ijans. Sonje pou 
pote enfòmasyon yo si ou bezwen kite lakay ou.  

• Note tout sa ki lakay ou. Pou fè sa, fè yon envantè kay la ki bay tout enfòmasyon tankou 
depans ak dat acha gwo atik yo. Yon modèl fòm envantè disponib nan sitwèb Depatman Sèvis 
Finansye, http://www.dfs.ny.gov/insurance/homeown/pdf/home_invchklst.pdf  

• Achte asirans inondasyon si ou poko gen pwoteksyon sa a. Anjeneral, gen yon peryòd 30 jou 
pou tann apre dat acha a anvan kontra ou vin anvigè.  

• Pran mezi pratik pou diminye posib pèt ak domaj nèt nan kay ou akòz dife ak vòlè - ak tanpèt 
tou – depi ou fè bagay tankou koupe branch pyebwa ki sèch oswa ki chaje twòp, enstale pèsyèn 
anti-tanpèt ak seri, epi mete yon ekstenktè lakay ou. 

 

Lokatè yo ta dwe anvizaje tou fason pou pwoteje byen yo posede paske byen pèsonèl yo pa pwoteje nan 
kontra asirans mèt kay yo. Anplis pwoteksyon yo bay pou byen yo, anpil kontra asirans lokatè pwoteje 
frè depans siplemantè pou viv si gen domaj nan byen yo, epi lokatè yo bezwen viv lòt kote pandan y ap 
repare pwopriyete a.  
 

Ou kapab jwenn lòt enfòmasyon nan Sant Resous Asirans Pwopriyetè Kay nan sou sitwèb Depatman 
Sèvis Finansye nan: http://www.dfs.ny.gov/insurance/hmonindx.htm.  
Enfòmasyon sou franchiz espesifik konpayi endividyèl yo ofri disponib 
nan: http://www.dfs.ny.gov/insurance/homeown/pdf/awindded.pdf. 
 

Pwopriyetè kay yo kapab rele Inite Asistans Konsomatè Depatman an nan nimewo 1-800-342-3736, 
lendi jiska vandredi, 8:30 a.m. jiska 4:30 p.m.  

